Дөньяның язмышы

Бит безнең кулларда!

Разилә КАМАЛИЕВА,

Зәй районы Югары Налим урта мәктәбе филиалы – Сармашбаш төп мәктәбе укытучысы
(Сәхнәнең бер ягында – космик ракета, икенчесендә – Татарстанның дәүләт символлары – герб, флаг. Пәрдә артында Хатынь күренеше: кыңгырау эленгән, яндырылган авыллар исемнәре язылган морҗалар, өч каен агачы, бер буш каен төбе. 

Сәхнә алдына милли киемнәрдән ике алып баручы чыгып ике якка баса.) 

1 нче алып баручы. 1941 елның 22 нче июнь таңы туып кына килә иде әле. (Левитанның сугыш башлануын хәбәр иткән тавышы яңгырый. Экранда сугыш күренешләре күрсәтелеп барыла.) Илебезнең көнбатыш чикләренә кара тәреле дәһшәтле танклар үрмәләде, болыт төсле ябырылып очкан самолетлар шәһәрләребез өстенә бомба яудыра башлады. Сугыш ялкыны дөрләде. Меңнәрчә, миллионнарча совет кешеләре, эш коралларыннан аерылып, фашизмга каршы көрәшкә күтәрелде. 

(«Священная война» җыры яңгырый.) 

2 нче алып баручы. 

Килде фашист...

Дуңгыз борыны белән

Керде җимереп илем капкасын.

Эшкә җикте бөтен Европаны

Ваткан, кискән канлы балтасын.

Вакыт җитте...

Хәзер ярты юлда

Куеп торып тыныч эшемне,

Багышларга Ватан сугышына

Үземне һәм хәләл көчемне. 
1 нче алып баручы. Бөтен җир шарын басып алырга хыялланган гитлерчы фашистлар дөнья сугышы башлап җибәрде.

Икенче бөтендөнья сугышы Җир шарына зур һәлакәт алып килде. Бу сугышта корбан булучыларның саны 50 млн га җитә. Совет халкы 27 млн нан артык кешесен югалтты.

2 нче алып баручы.

Оныта алмыйм июнь төнен,

Нәкъ шундый бер төн иде.

Күк зәңгәр... Дөнья тын иде...

Шул төнне бит иң дәһшәтле 

Сугышның таңы атты.

Шул төнне бит туганыңның

Кояшы мәңге батты.

Үләр алдыннан бер минут

Ул күккә карап ятты.

Өзгәләнде: «Әле генә

Дөнья нинди тын иде...»
Талпынды нидер әйтергә,

Ләкин... соң иде.  
(Бер укучы «Хәбәрсез югалганнар» җырын башкара. Пәрдә ачыла.) 

1 нче алып баручы. Дошман көчле һәм моңа кадәр күрелмәгәнчә рәхимсез иде. Күпсанлы концлагерьларда йөз меңләгән кеше ирекләреннән, тормышларыннан мәхрүм булды. Меңәрләгән кеше судсыз һәм тикшерүсез атып үтерелде, калганнары йорт-җирләре белән яндырылды. Йөзәрләгән авыл өйләреннән янганнан соң каралып, мичләр генә утырып калды.

(Морҗалардагы кыңгыраулар чыңлый.)
2 нче алып баручы. Чаң-чоң! Чыңнар төрле була. Ә бу – Хатынь чыңы! Ул бөтен дөньяга ишетелә. Коточкыч газапларда үлгәннәрнең истәлегенә зурлап баш ию өчен кешеләр монда ераклардан килә. Монда Хатынь халкының гына кабере түгел. Белоруссия җрләрендә яндырылган барлык авылларның каберлеге бу!.. Ә алар йөздән артык. Чаң-чоң!

1 нче алып баручы. Чаң кага, әйтерсең, алар, бер-берсенә дәшеп, исән калганнарны яңа сугыш куркынычы турында искәртергә тели. Бу – кабатланырга тиеш түгел!

(Мөнәҗәт әйтелә.) 

1945 елның 6 нчы август иртәсендә Америка бомбардировщиклары Япониянең Хиросимасына атом бомбасы ташлады. Әлеге шартлау нәтиҗәсендә 78150 кеше үлде, 13983 кеше хәбәрсез югалды, 9428 кеше авыр яраланды. Өч көннән соң Нагасаки шәһәре дә шул ук язмышка дучар булды. 

2 нче алып баручы.

Күз ачып күз йомганчы

Ут эчендә калды Җир.

Янды һава, янды шәһәр,

Янды кеше, янды җир.

Укучы.

Ник, Кеше, гамьсез йокладың,

Юлларына чыкмадың?

Шул варварның бомба тоткан

Кулларына сукмадың?

(«Җир йөзендә әкият бар» җыры башкарыла. Кара шәлен ябынган Җир-Ана һәм бала уртага чыга.)

Ана.

Шул көннән соң иңнәремдә

Гел кара шәлем йөртәм.

Күктәге зәңгәр тынлыкка 

Карыйм да... хәсрәт көтәм.

Бер заман баксам һавага –

Ишетәм... күктән тавыш:

Бала. Бу мин, әни, ишетәсеңме?

Ана. Тавышы күптән таныш...

Бала. 

Бер дә курыкма, әнием,

Син аны тыңлап кара.

Ул – башка Акыл иясе,

Сәламнәр юллап бара. 

(Кереп китәләр.)
1 нче алып баручы. Совет солдаты һәрвакыт җиңүнең безнең якта булырына тирән ышаныч белән яшәде. Бөтен дөньяның азатлык сөюче көчләре совет иленә соклану һәм өмет белән карадылар. Совет гаскәрләре күп илләргә азатлык алып килде. Фашизмны үз өнендә – Берлинда тез чүктерделәр.  

2 нче алып баручы. 

Җиргә язгы нурлар иңгән,

Илгә бәхет, гөлләр иңгән;

Тыныч, имин еллар биргән

Җиңү көне, Җиңү көне!

1 нче алып баручы.

Мондый бөек көне булган

Батыр халык, тотып зур дан,

Горур атлый туры юлдан,

 Мәңге яшәр, мәңге яшәр! 

(«Каеннар шаулый» җыры башкарыла.)

2 нче алып баручы. Дәһшәтле сугыш елларын горур кичергән халкым, җиңү белән рухланып сугыштан соң хәрабә хәленә килгән илемне торгызу эшенә кереште.

Тамак ач, өс ялангач булса да, күңеле көр, көч-куәте җитәрлек булды халкымның. Халкым җырлап яшәде, җырлап эшләде. Җырлардан хезмәткә дәрт, рух алып яшәде, илне торгызды.

(«Матур булсын» җыры, җырлы-биюле уен башкарыла.) 

1 нче алып баручы. 1961 елның 12 нче апреле. Советлар Союзы территориясеннән «Восток» космик корабле җибәрелде. Космик корабльдә – СССР гражданины!

(Кара шәлен ябынган Җир-Ана һәм бала уртага чыга.)

Бала. 

Бер дә сискәнмә, Җир-Ана,

Галәмдә барган егет –

Синең балаң – алып килә


Кояш чыгышы ягыннан

Бәхет, Ышаныч, Өмет!

(Мәгубә Сыртланова турында җыр башкарыла.)

Бала.

Бер дә шикләнмә, Җир-Ана,

Күр нинди аяз күгең!..

Бар галәмгә, бар дөньяга

Сүзләр озатам бүген:

«Без ачкан ул атом көче

Җимерү өчен түгел!»

Җир-Ана, синең исемеңне

Күккә язып калдырам.

Күр әнә, синдә шифалы,

Сүнмәс утлар яндырам.

2 нче алып баручы. XX гасырның 60 нчы елларында Казахстан далаларында чирәм җирләрне үзләштерү башлана. Халкым, ул елларда җиң сызганып, дәртләнеп, бу яңа эшкә керешә.

(«Чирәм җир» җыры башкарыла.)

1 нче алып баручы. 1990 елның 30 нчы августында Татарстан Республикасының дәүләт суверенлыгы турында Декларация кабул ителде. Ул көнне Татарстан суверен республика дип игълан ителде.

2 нче алып баручы.

Республикам минем, Татарстан!

Халкым бәхетенәдер син туган.

Сине яклап ирләр утка кергән,

Исемеңне тарих ташка уйган.

1 нче алып баручы.

Татарстан, тәүге адымнарың

Тарих битләрендә тезелгән.

Син Иделдә яшьнәп күтәрелдең

Шәһри Болгарыбыз нигезеннән.

2 нче алып баручы. 

Төп нигезем минем, Татарстан,

Синең язмыш – безнең гомерләр.

Төп нигезем, аерма син мине

Әткәм-әнкәм биргән телемнән.

1 нче алып баручы. Җөмһүриятебез киң күләмдә чит илләр белән хезмәттәшлек итә, товар алмаша.

2 нче алып баручы. 

Тылсымлы куәткә ия

Нефть дигән «җир мае».

Ансыз хәзер күз алдына 

Китереп булмый дөньяны.

1 нче алып баручы.

Себердә дә, Кавказда да,

Балтыйк буйларында да,

Күрергә була КамАЗны

Чит ил юлларында да.

2 нче алып баручы.

Ташый күмер, ташый икмәк,

Ташый агач-ташны да.

Шоферлар әйтә үз итеп:

«Менә дигән машина!»

1 нче алып баручы. 1991 елның 29 нчы ноябрендә –Татарстанның дәүләт флагы, ә 1992 елның 7 нче февралендә үз гербы кабул ителде.

2 нче алып баручы.

Нинди бәхет безнең өчен бу көн,

Үз гербыбыз бар бит, күрегез!

Ак барслы герб бәхет тели:

Чәчәк атар туган җиребез!

1 нче алып баручы.

Республикам минем, Татарстан!

Һәр яз синдә гөрли сабантуйлар.

Данлы эшләр кала тарихында,

Яңа эшләр көтә синең куллар.

2 нче алып баручы.

Күтәрелә байракларың

Күпме гасыр катламыннан.

Мәңге яшә, күкрәп яшә,

Туган илем, Татарстан!

(«Мин яратам сине, Татарстан» җыры башкарыла. Кара шәлен ябынган Җир-Ана һәм бала уртага чыга.)

1 нче алып баручы.

Барча ул һәм кызларына

Җир-Ана хәбәр итә:

Ана. 

Юл ачык. Егет, әзерлән,
Сине корабың көтә.

2 нче алып баручы. Бүген дә дөнья тыныч түгел. Әле Әфган, Чечня яралары да сызлавын дәвам иткәндә, дөньяда яңадан кан коела. Украин халкы сугыш ачысыннан тилмерә.

Ана.

Әйтегез, аналар,

Белсеннәр балалар!

Яңадан уянган 

Фашистлар уяулар.

Ни булыр  яңадан

Кузгалса ул яулар?!

Дәшегез, аналар,

Уянсын балалар!

Сүзем бар аларга –

Кызларга, улларга:

«Дөньяның язмышы

Бит сезнең кулларда!»

Мин йөрим әйләнеп

Бар дөнья буйлатып,

Гамьсезне уятып,

Уйсызны уйлатып, 

Дәшегез, аналар!

Уянсын балалар! 
(Хор белән «Исеңдә тот, иптәш!» җыры башкарыла.)

